Bethan Teify

Ymweld â’r byd 1
YR INDIA
[Marw am ddiod]
Ym mhentre Vilapakkam lle roedd tua 3,000 o bobl yn byw roedd y tanc dŵr yn rhan fwya cyfoethog y pentre.  Wrth gwrs roedd pibau dŵr i dai‘r bobl mwya cyfoethog ac achos hyn yn aml doedd dim dŵr ar gael ar gyfer y bobl dlawd. Roedden nhw’n perthyn i ddosbarth isa’r gymdeithas - yr ‘harijan’ (llai na chwarter o’r boblogaeth).   Roedd Mr Chandrasekar yn un ohonyn nhw. Roedd e’n Gristion ac wedi bod yn athro yn y pentre.

Roedd e hefyd yn un o’r ‘harijans’ oedd wedi cwyno am y sefyllfa wrth yr awdurdodau. Roedden nhw wedi gorchymyn i’r pibau oedd yn cario dŵr i dai’r Hindwiaid gael eu datgysylltu.  Byddai tanc yn cael ei godi yng nghanol y pentre gydag wyth tap arno ar gyfer yr Hindwiaid o‘r dosbarthiadau ucha a dau ar gyfer yr ‘harijans’.

Doedd hyn ddim yn benderfyniad poblogaidd o gwbl.  Doedd Hindwiaid y dosbarthiadau ucha ddim eisiau tynnu dŵr pan oedd yr ‘harijans‘ yno.

Daeth pethau i’r berw pan nad oedd yr harijans yn gallu tynnu dŵr o gwbl.
Aeth Mr Chandrasekar at arweinwyr y pentre, aelodau o ddosbarthiadau ucha’r gymdeithas, i gwyno.

Mae peth dryswch ynglŷn â beth ddigwyddodd wedyn.  Aeth yr heddlu â Mr Chandrasekar i’r carchar ac yno, tra roedden nhw’n ei holi, cafodd ei guro i farwolaeth. Mae rhai’n dweud mai rhai o’r pentrefwyr o’r dosbarthiadau ucha wnaeth hyn ac iddyn nhw losgi 45 o dai’r ‘harijans’ ac adeiladau dwy ysgol fel na fyddai dial am y lladd.
Mae’n anodd credu y byddai athro o Gristion yn cael ei ladd oherwydd dŵr yn yr unfed ganrif ar hugain ac y byddai bachgen bach tair oed yn gofyn i’w fam bob nos pryd byddai ei dad yn dod yn ôl.

Clywodd EFICOR y stori yma a mynd â rig ddrilio i Vilapakkam i ganol ardal yr ‘harijan’ a chanfod dŵr yno. Yn anffodus o fewn wythnosau roedd y cyflenwad dŵr yn mynd yn llai ac yn llai.  Roedd rhaid i’r ‘harijan’ fynd i fegian am ddŵr oddi wrth yr Hindwiaid cyfoethog eto.  Roedden nhw eisiau i EFICOR fynd yn ôl a thyllu am ddŵr eto er mwyn eu rhyddhau o bŵer yr Hindwiaid cyfoethog.

Roedd gweithwyr EFICOR wedi sylwi ar sut roedd yr Hindwiaid cyfoethog yn edrych arnyn nhw wrth iddyn nhw yrru trwy eu rhan nhw o’r pentre. Roedden nhw’n deall pam nawr;  gallai’r rig roi pŵer i’r ‘Harijan’ yn y frwydr am gyfiawnder.

Gweddïwn, 

Arglwydd, diolch am ddŵr.  Maddau i ni am gymryd popeth mor ganiataol. Helpa ni i gofio am bobl sy, oherwydd anghyfiawnder, yn methu cael pethau sylfaenol bywyd. Yn enw Iesu Grist, Amen

Cwestiwn:

Beth yw’ch ymateb chi i’r stori yma?


Seiliedig ar ‘Guinea Pig for Lunch’  Stephen Rand.  Erthygl a ymddangosodd  yn ‘Global Action’ Tearfund.

